
Vedantadashashloki

ವೇದಾಂತದಶಶ್ಲೋಕೀ

ಜ್ಞಾನಸ್ವರೂಪಂಚ ಹರೇರಧೀನಂ ಶರೀರಸಂಯೋಗವಿಯೋಗಯೋಗ್ಯಂ .

ಅಣುಂ ಹಿ ಜೀವಂ ಪ್ರತಿದೇಹಭಿನ್ನಂ ಜ್ಞಾತೃತ್ವವಂತಂ ಯದನಂತಮಾಹುಃ .. 1..
ಆನಾದಿಮಾಯಾಪರಿಯುಕ್ತರೂಪಂ ತ್ವೇನಂ ವಿದುರ್ವೈ ಭಗವತ್ಪ್ರಸಾದಾತ್ .

ಮುಕ್ತಂಚ ಬದ್ಧಂ ಕಿಲ ಬದ್ಧಮುಕ್ತಂ ಪ್ರಭೇದಬಾಹುಲ್ಯಮಥಾಪಿ ಬೋಧ್ಯಂ .. 2..

ಅಪ್ರಾಕೃತಂ ಪ್ರಾಕೃತರೂಪಕಂಚ ಕಾಲಸ್ವರೂಪಂ ತದಚೇತನಂ ಮತಂ .

ಮಾಯಾಪ್ರಧಾನಾದಿಪದಪ್ರವಾಚ್ಯಂ ಶುಕ್ಲಾದಿಭೇದಾಶ್ಚ ಸಮೇಽಪಿ ತತ್ರ .. 3..
ಸ್ವಭಾವತೋಽಪಾಸ್ತಸಮಸ್ತದೋಷಮಶೇಷಕಲ್ಯಾಣಗುಣೈಕರಾಶಿಂ .

ವ್ಯುಹಾಂಗಿನಂ ಬ್ರಹ್ಮ ಪರಂ ವರೇಣ್ಯಂ ಧ್ಯಾಯೇಮ ಕೃಷ್ಣಂ ಕಮಲಕ್ಷೇಣಂ ಹರಿಂ ..

4..

ಅಂಗೇ ತು ವಾಮೇವೃಷಭಾನುಜಾಂಮುದಾವಿರಾಜಮಾನಾಮನುರೂಪಸೌಭಗಾಂ
.

ಸಖಿಸಹಸ್ರೈಃ ಪರಿಸೇವಿತಾಂ ಸದಾ ಸ್ಮರೇಮ ದೇವೀಂ ಸಕಲೇಷ್ಟಕಾಮದಾಂ .. 5..

ಉಪಾಸನೀಯಂ ನಿತರಾಂ ಜನೈಃ ಸದಾ ಪ್ರಹಾಣ್ಯೇಽಜ್ಞಾನತಮೋಽನುವೃತ್ತೇಃ .
ಸನಂದನಾದ್ಯೈರ್ಮುನಿಭಿಸ್ತಥೋಕ್ತಂ ಶ್ರೀನಾರದಯಾಖಿಲತತ್ತ್ವಸಾಕ್ಷಿಣೇ .. 6..

ಸರ್ವಂ ಹಿ ವಿಜ್ಞಾನಮತೋ ಯಥಾರ್ಥಕಂ ಶ್ರುತಿಸ್ಮೃತಿಭ್ಯೋ ನಿಖಿಲಸ್ಯ ವಸ್ತುನಃ .
ಬ್ರಹ್ಮಾತ್ಮಕತ್ವಾದಿತಿ ವೇದವಿನ್ಮತಂ ತ್ರಿರೂಪತಾಽಪಿ ಶ್ರುತಿಸುತ್ರಸಾಧಿತಾ .. 7..

ನಾನ್ಯಾ ಗತಿಃ ಕೃಷ್ಣ ಪದಾರವಿಂದಾತ್ಸಂದೃಶ್ಯತೇ ಬ್ರಹ್ಮಶಿವಾದಿವಂದಿತಾತ್ .

ಭಕ್ತೇಚ್ಛಯೋಪಾತ್ತಸುಚಿಂತ್ಯವಿಗ್ರಹಾಚಿಂತ್ಯಶಕ್ತೇರವಿಚಿಂತ್ಯಸಾಶಯಾತ್ .. 8..

ಕೃಪಾಸ್ಯ ದೈನ್ಯದಿಯುಜಿ ಪ್ರಜಾಯತೇಯಯಾ ಭವೇತ್ಪ್ರೇಮವಿಶೇಷಲಕ್ಷಣಾ .

ಭಕ್ತಿರ್ಹ್ಯನನ್ಯಾಧಿಪತೇರ್ಮಹಾತ್ಮನಃ ಸಾ ಚೋತ್ತಮಾ ಸಾಧನರೂಪಿಕಾ ಪರಾ .. 9..

ಉಪಾಸ್ಯರೂಪಂ ತದುಪಾಸಕಸ್ಯ ಚ ಕೃಪಾಫಲಂ ಭಕ್ತಿರಸಸ್ತತಃ ಪರಂ .

ವಿರೋಧಿನೋ ರೂಪಮಥೈತದಾಪ್ತೇ ಜ್ಞೇರ್ಯಾ ಇಮೇಽರ್ಥಾಽಪಿ ಪಂಚಸಾಧುಭಿಃ
.. 10..

..ಇತಿ ಶ್ರೀಮತ್ಸುದರ್ಶನಚಕ್ರಾವತಾರಭಗವನ್ನಿಂಬಾರ್ಕಪ್ರಣೀತಾ
ವೇದಾಂತದಶಶ್ಲೋಕೀ ..

